
C 
T 

NGAAHI TU‘UTU‘UNI KI HE PULE‘I MO E NGAAHI 

TU‘UNGA ‘O E LANGA FALE 

Na‘e fa‘u ‘i he mafai ‘oku foaki ‘e he kupu 19 ‘o e Lao Pule‘i mo e Ngaahi 

Tu‘unga ‘o e Langa Fale1 

Kamata'anga[17 ‘o ‘Okatopa, 2005] 

KONGA I - TALATEU 

1 Hingoa nounou 

‘E ui ‘a e ngaahi tu‘utu‘uni ni ko e Ngaahi Tu‘utu‘uni ki he Pule‘i mo e Ngaahi 

Tu‘unga ‘o e Langa Fale. 

2 ‘Uhinga‘i lea 

‘I he Ngaahi Tu‘utu‘uni ni tuku kehe ‘o ka fiema‘u ha ‘uhinga kehe ‘i hono 

tu‘unga — 

“Lao” ‘oku ‘uhinga ki he Lao Pule‘i mo e Ngaahi Tu‘unga ‘o e Langa Fale2; 

“Taha Kole” ‘oku ‘uhinga ki ha taha ‘oku ne ma‘u ‘a e mafai pea loto ke ne 

fai ha ngaue langa, pea kuo ne kole ki he Pule Langa ki ha ngofua pe faka‘atā 

‘i he Ngaahi Tu‘utu‘uni ni; 

“ngaue kuo fakangofua” ‘oku ‘uhinga ki he ngaue kuo foaki ki ai ha ngofua 

langa ‘i he Ngaahi Tu‘utu‘uni ni; 

“ngaue langa” ‘oku kau ai ‘a hono fokotu‘u ‘o ha fa‘ahinga fale, fa‘ahinga 

ngaue teuteu ki ai, “fokotu‘u ‘o ha fale” mo ha “ngaue kuo fakangofua” ‘o 

fakatatau ki hono ‘uhinga ‘i he Lao; 

“Ma‘u Mafai Tuku Atu” ‘oku ‘uhinga ki ha taha pe lahi ange ‘i he kau ma‘u 

mafai ko ‘eni — 

(a) Minisita ‘oku ne tokanga‘i ‘a e Potungaue Tamate Afi; 

(b) Minisita Fonua, Savea mo e Ngaahi Koloa Fakaenatula; 

(c) Minisita Mo‘ui; mo 

(d) ha to e ma‘u mafai ‘oku fiema‘u ‘i ha lao ke fai ha feongoongoi. 

3 Fetu‘utaki ‘i ha tohi 

Kuo pau ke fakahoko ‘i ha tohi ‘a e kotoa ‘o e ngaahi fekau, tohi fakaha, tohi kole, 

kole mo ha to e fetu‘utaki. 

KONGA II - NGAUE ‘A E VA‘A ‘O E PULE LANGA 

4 Tohi kole ki ha tohi fakangofua ke langa 

(1) Kuo pau ki ha taha ‘oku ne faka‘amu ke ne fokotu‘u ha fale ke ne tohi kole ki 

he Pule Langa ‘i he foomu kuo tu‘utu‘uni ‘i he Tepile 1 mo e fakamo‘oni kuo 

totongi ‘a e totongi ki he tohi fakangofua ke langa kuo tu‘utu‘uni ‘i he Tepile 

4. 

(2) ‘E ngofua ki he Pule Langa ke ne fiema‘u ‘a e ngaahi tohi ngaue ko ‘eni — 

(a) ha tatau kuo fakamo‘oni‘i ‘a e tohi fakamo‘oni ‘o e ma‘u ‘api pe tohi 

fakamo‘oni ‘o e lisi ‘o e kelekele; 

(b) ha palani ‘o e feitu‘u tu‘u‘anga kuo ta fakafuofua ke — 

(i) malava ‘e he Pule Langa ke ne kumi ‘o ‘ilo ‘a e feitu‘u tu‘u‘anga 

pea ke ne sivi ‘a e fokotu‘utu‘u ‘o e feitu‘u tu‘u‘anga ‘i he‘ene 

felave‘i mo e ngaahi hala, ngaahi feitu‘u fakapule‘anga, ngaahi 

hala hu‘anga fakataautaha, tu‘u‘anga ‘o e ngaahi pou ‘uhila mo e 

ngaahi uaea ‘uhila ofi taha pea mo e ngaahi me‘a ‘oku tu‘u 

takatakai taupotu ki ai; pea 

(ii) fakaha ‘a e ngaahi fakaikiiki ‘o e halanga vai ki he ngaahi fale; 

(c) ngaahi mape ngaue kakato ‘oku fakaha ai ‘a e ngaahi fakaikiiki ‘o e — 

(i) fa‘unga; 

(ii) ngaahi ngaue fakapalama; 

(iii) ngaahi ngaue faka‘uhila; mo e 

(iv) ngaahi puke‘i kelekele; 

(d)  ngaahi mape faka‘akiteki ki he langa fale kakato ‘o fakaha ai ‘a e — 

(i) fokotu‘utu‘u ki he ‘u loki mo honau taumu‘a ‘e ngāue‘aki ki ai; 

(ii) hu‘anga ki tu‘a ‘i ha vela; mo e 

(iii) ngaahi fou‘anga hola mei he fakatu‘utamaki; 

(e) fakamatala nounou ‘o e ngaahi fiema‘u ki he tisaini ‘o e fa‘unga na‘e 

ngāue‘aki hange ko e havili, me‘a kau ki he mofuike mo ha to e tisaini 

fakaheka mo e anga ‘o e ngaahi naunau, mo ha ngaahi fokotu‘utu‘u 

na‘e fai ‘i hono fakahoko ‘a e tisaini; 

(f) ngaahi fika‘i ‘o e tisaini ‘o e fa‘unga mo e ngaahi fakatātā; 

(g) ngaahi fika‘i ‘a hono pule‘i ‘o e afi mo e ngaahi fokotu‘utu‘u 

makatu‘unga ‘i he ngaahi lipooti sivi pe ngaahi lipooti mei ha ngaahi 

ma‘u mafai ‘oku ‘ilo‘i; 

(h) ngaahi lipooti sivi ‘o e ngaahi naunau mo e founga ‘o e langa mo ha 

fakamatala fe‘unga ‘o e anga ‘o e kelekele ‘i he feitu‘u tu‘u‘anga; mo e 

(i) ngaahi tu‘utu‘uni fakaikiiki ki hono fakahoko ‘o e ngaue. 

(3) Tuku kehe ka fakangofua ‘e he Pule Langa ha me‘a kehe ko e ngaahi palani 

mo e ngaahi fakatātā ‘i he tu‘utu‘uni si‘i (2) kuo pau ke ‘i he ngaahi fua mo e 

ngaahi sikeili ko ‘eni — 

(a) palani ‘o e feitu‘u tu‘u‘anga ki he fua ko e A3 pe A4 mo e sikeili ko e 

1:200; 

(b) ngaahi mape ngaue mo faka‘akiteki ki hono fa‘u mo e langa fale ki he 

fua ko e A1, A2 pe A3 mo e sikeili ko e 1:100 ki he fokotu‘utu‘u pea 

1:20 ki he ngaahi fakaikiiki; pea 

(c) kuo pau ki he ngaahi fakaikiiki ke ha ‘i ha sikeili lahi ange ‘i he ngaahi 

palani mo e ngaahi mape ‘e ala fiema‘u ‘e he Pule Langa. 

(4) ‘E ngofua ki he Pule Langa ke ne fiema‘u ha palani feitu‘u tu‘u‘anga ke 

fakamo‘oni‘i ‘e ha taha taukei savea kelekele. 

5 Ngaahi faka‘atā 

‘E ngofua ki ha Taha kole ke faka‘atā ia mei he ngaahi fiema‘u ‘o e Ngaahi 

Tu‘utu‘uni ni mo e Tu‘utu‘uni Langa ‘i ha ‘i ai ha fakamo‘oni fakafiemalie ko e 

fa‘ahinga faka‘atā ko ia ‘e ‘ikai ke uesia lahi ai ‘a kinautolu ‘oku nau ngāue‘aki ‘a e 

fale pe ko e kakai: 

Ka kuopau ko ha fa‘ahinga kole ‘i he tu‘utu‘uni ni ki ha faka‘atā mei he pe liliu ‘o 

ha ngaahi fiema‘u mahino ‘a e Tu‘utu‘uni Langa kuo pau ke tuku atu ‘e he Pule 

Langa ki he Ma‘u Mafai. 

6 Fakamo‘oni ‘o e faipau 

(1) Kuo pau ki he Taha kole ke ne ‘oatu ha fakamo‘oni fakafiemalie ki he Pule 

Langa ko e ngaue langa ‘e faipau ki he ngaahi fiema‘u fakangaue ‘a e 

Tu‘utu‘uni Langa. 

(2) Kuo pau ko e kotoa ‘o e ngaahi tohi ngaue ‘oku fakapipiki ki he tohi kole ke 

langa ke fakahū ‘aki ha tatau ‘e tolu: 

Ka kuo pau ‘e ngofua ki he Pule Langa ke ne fiema‘u ke fakahū ange ha 

ngaahi tatau kehe ki hono fakahū atu ki he kau Ma‘u Mafai Tuku Atu. 

7 Feongoongoi mo e kau Ma‘u Mafai Tuku Atu 

(1) Kuo pau ki he Pule Langa ke ne tuku atu ‘a e Tohi kole ki ha Ma‘u Mafai 

Tuku Atu ‘o kapau — 

(a) ‘oku ne pehē ko e Ma‘u Mafai Tuku Atu ‘oku ‘i ai ha‘ane kaunga mo 

hano fatongia; pe 

(b) ‘oku fiema‘u ‘e he lao. 

(2) Kuo pau ‘e lau kuo tali ‘e he Ma‘u Mafai Tuku Atu ‘a e kole ‘o kapau ‘e ‘ikai 

ma‘u ‘e he Pule Langa ha‘ane fakamatala ‘i loto ‘i he ‘aho ngaue ‘e 10: 

Ka kuo pau ‘e ngofua ke kole ‘e he Ma‘u Mafai Tuku Atu ha fakalōlōa ‘o e 

taimi ‘o ‘ikai lōlōa he vaha‘a taimi ko e mahina ‘e taha. 

8 Tu‘utu‘uni ki hono tokanga‘i ‘e ha fakafofonga ‘o e Taha kole 

‘E ngofua ki he Pule Langa ke ne fiema‘u ha tohi kole ‘i he tu‘utu‘uni 4(1) ke 

‘oange fakataha mo e ngaahi fakaikiiki ‘a hono tokanga‘i ‘e ha fakafofonga ‘o e 

Taha kole ‘o hangē kuo tu‘utu‘uni ‘i he Tepile 2. 

9 Ngaahi tohi ngaue ke fai ki ai ha fakamo‘oni hingoa 

Kuo pau ke fakamo‘oni hingoa ‘a e Taha kole ‘i he tohi kole kotoa pea ko e tohi 

ngaue poupou taki taha kuo pau ke fakamo‘oni ki ai ‘a e taha na a ne fatongia‘aki a 

hono teuteu‘i. 

10 Ngaahi tohi ngaue ‘oku faile ‘i he va‘a 

(1) Kuo pau ke ‘i ai ha tatau ‘e taha ‘o e ngaahi tohi ngaue na‘e fakahū ‘i he 

tu‘utu‘uni 4 mo e 6 ke tauhi ‘e he va‘a. 

(2) ‘I hano foaki ‘o ha tohi fakangofua ke langa — 

(a) kuo pau ko e tatau ‘e ua ‘o e ngaahi tohi ngaue ‘oku fekau‘aki mo e tohi 

kole ‘i he tu‘utu‘uni 4(1) ke fakafoki ki he Taha kole; pea 

(b) kuo pau ko e Taha kole ke ne tauhi ‘a e tatau ‘e taha ‘i he feitu‘u 

tu‘u‘anga langa lolotonga ‘a e langa pea faka‘atā ki he Pule Langa 

lolotonga ‘ene ngaahi sivi. 

(3) Kuo pau ko e tohi fakangofua ke langa kuo foaki ko e fakamo‘oni fe‘unga ia 

‘o e faipau ki he ngaahi fiema‘u ‘o e Ngaahi Tu‘utu‘uni ni. 

(4) Kuo pau ko ha tohi pe ‘oku tauhi ‘e he Va‘a ‘i he tu‘utu‘uni ni ‘e faka‘atā ki 

he kakai ke nau vakai ki ai ‘i he ‘ofisi ‘o e Pule Langa ‘i hano totongi ‘a e 

totongi kuo tu‘utu‘uni ‘i he Tepile 4. 

(5) Kuo pau ko e ngaahi tohi ngaue ‘i he tu‘utu‘uni ni ke tauhi pe ‘e 

faka‘elekitulonika pe ‘i ha tohi ‘e he Va‘a ki he taimi ‘aonga ‘o e langa 

fakataha mo e vaha‘a taimi si‘isi‘i taha ko e ta‘u ‘e fitu. 

11 Foaki ‘o ha tohi fakangofua ke langa 

(1) Kuo pau ke foaki ‘e he Pule Langa ha tohi fakangofua ke langa ‘i he foomu 

kuo tu‘utu‘uni ‘i he Tepile 3 ‘i loto ‘i he ‘aho ‘e 21 mei hono ma‘u ‘o e tohi 

kole pe ha fa‘ahinga fakalahi fakatohi ngaue ‘a ia ‘oku ne fiemalie ko e — 

(a) tohi kole ‘i he tu‘utu‘uni 4(1) pea mo e ngaahi tohi ngaue ‘oku faipau ki 

he Ngaahi Tu‘utu‘uni ni; 

(b) langa ‘oku teu fakahoko ‘oku faipau ki he ngaahi fiema‘u ‘o e 

Tu‘utu‘uni Langa; pea 

(c) ko e kotoa ‘o e kau Ma‘u Mafai Tuku Atu na‘e tuku atu ki ai ‘e he Pule 

Langa ‘a e kole kuo nau tali. 

Ka kuo pau ‘e ngofua ki he Pule Langa ke ne toloi hono foaki ‘o ha tohi 

fakangofua ke langa ‘o lahi ‘i he fakangatangata ‘i he Ngaahi Tu‘utu‘uni ni, 

pea kuo pau ke ne ‘oatu ha ngaahi ‘uhinga ki hono toloi ‘i loto ‘i he ‘aho ‘e 

nima ‘i hono ma‘u ‘o e tohi kole mo e ngaahi tohi ngaue ‘i he tu‘utu‘uni 4 mo 

e 6. 

(2) ‘E ngofua ki he Pule Langa ke ne foaki ha tohi fakangofua ke langa mo ha 

ngaahi tu‘utu‘uni. 

12 Ngaahi ‘uhinga ‘o e ngaahi tu‘utu‘uni 

(1) Kuo pau ki he Pule Langa ke ne fakakaukau‘i ‘a e malu, mo‘ui lelei pea mo e 

fiemalie taha ‘o e kau ngāue‘aki ‘o e fale pea mo e kakai kimu‘a pea ne 

fakahoko ha tu‘utu‘uni. 

(2) Kuo pau ki he Pule Langa ke ne ‘oatu ha tali ‘i ha tohi ki he ngaahi ‘uhinga ‘o 

‘ene tu‘utu‘uni. 

13 ‘Ikai foaki ha tohi fakangofua ke langa 

(1) ‘E ngofua ki he Pule Langa ke ‘oua ‘e foaki ha tohi fakangofua ke langa 

‘okapau ‘oku ne pehē — 

(a) ko e fakamatala ‘oku ‘oatu ‘oku ‘ikai fe‘unga; 

(b) ko e ngaue langa ‘oku fokotu‘u atu ‘oku ‘ikai faipau ki he Tu‘utu‘uni 

Langa; 

(c) ko ha Ma‘u Mafai Tuku Atu kuo ne ta‘eloto ki hono foaki ‘o ha tohi 

fakangofua ke langa; pe 

(d) ha to e ngaahi fiema‘u fakalao ‘oku ‘ikai faipau ki ai. 

(2) Kuo pau ki he Pule Langa ke ne fakahā ki he Taha kole ‘a e ‘ikai foaki pea ke 

‘oatu fakataha mo ‘ene ngaahi ‘uhinga ‘i ha tohi ‘i loto ‘i he ‘aho ‘e 21 hili ‘a 

e ‘aho faka‘osi ‘a ia na‘a ne ma‘u ai ‘a e tohi kole mo ha to e ngaahi tohi 

ngaue na‘e fiema‘u ‘i he tu‘utu‘uni 4 mo e 6. 

14 Ola ‘o e tohi fakangofua ke langa 

Kuo pau ko e tohi fakangofua ke langa, te ne fakangofua ha ngaue langa ke 

fakahoko ‘i he feitu‘u tu‘u‘anga ‘o fakatatau ki he ngaahi tu‘utu‘uni ‘o e fakangofua. 

15 Ngaahi tipositi malu‘i 

Kuo pau ki he Pule Langa ke ne — 

(a) fiema‘u ‘a e Taha kole ke ne tipositi ha pa‘anga fakakatoa ko e malu‘i 

‘i ha‘ane pehē ko e ngaue langa te ne malava fakahoko ha maumau ki 

ha fa‘ahinga koloa ‘a e Pule‘anga; 

(b) fiema‘u ‘a e Taha kole ke ne totongi fakalahi ha pa‘anga fakakatoa ‘i 

ha‘ane hā mai ko ha maumau ‘i he tu‘utu‘uni ni ‘e malava hulu hake ‘i 

he mahu‘inga ‘o e pa‘anga na‘e tipositi ko e malu‘i; pea 

(c) totongi fakafoki ‘a e pa‘anga fakakatoa ‘ikai ngāue‘aki na‘e totongi atu 

‘i he tu‘utu‘uni ni ‘i loto ‘i he ‘aho ‘e 90 ‘i ha lava kakato ‘o e ngaue 

kuo fakangofua. 

16 Sivi ‘o e ngaue kuo fokotu‘u atu 

‘E ngofua ki he Pule Langa ke ne — 

(a) sivi ha tohi kole ke fakapapau‘i ‘a e faingata‘a ‘o e ngaue langa kuo 

fokotu‘u atu; pea 

(b) fiema‘u ‘a e taha kole ke ne ‘oatu ha fakamo‘oni mei ha kau fale‘i 

tau‘ataina taukei ngaue ko e ngaue ni ‘oku faipau ki he ngaahi fiema‘u 

‘o e Tu‘utu‘uni Langa. 

17 Mavahe mei he ngaue na‘e fakangofua 

(1) Kuo pau ‘e ‘ikai ke mavahe mei he li‘aki ha me‘a ‘i he ngaahi tohi ngaue kuo 

fakangofua lolotonga ‘a hono fakahoko ‘a e ngaue hili hono foaki ‘a e tohi 

fakangofua ke langa, tuku kehe — 

(a) ko e ngaahi me‘a kuo fakatonutonu ‘o fakamatala‘i mahino ai ‘a e 

taumu‘a ke mavahe pe li‘aki kuo ‘oatu ki he Pule Langa, pea 

(b) ka kuo tali ‘e he Pule Langa ‘a e fakatonutonu. 

(2) Kuo pau ko e ngaahi tohi ngaue na‘e ngāue‘aki ki he taumu‘a ‘o e tu‘utu‘uni 

si‘i (1) ‘e fakatatau ki he tu‘utu‘uni 10. 

18 Taimi ‘aonga ‘o e ngaahi tohi fakangofua ke langa 

(1) Fakatatau ki he ngaahi tu‘utu‘uni ko ‘eni ko e —  

(a) ngaue kuo fakangofua kuo pau ke kamata ‘i loto ‘i he ta‘u ‘e taha mei 

he ‘aho na‘e foaki ai ‘a e tohi fakangofua ke langa;  

(b) ngaahi ngofua ki he ngaahi fale kuo fakakalakalasi ko e Kalasi 1 pe 

Kalasi 10 ‘a ia kuo faka‘uhinga‘i ‘i he Konga A3 ‘o e Tu‘utu‘uni Langa 

‘oku ‘aonga ki he ta‘u ‘e ua mei he ‘aho na‘e tali ai tuku kehe kapau 

kuo fakafo‘ou ‘a e ngofua fakatatau ki he tu‘utu‘uni si‘i (2); pe 

(c) ngaahi ngofua ki he ‘u Kalasi kehe ‘o e ngaahi fale ‘oku kau ‘i he 

Konga A3 ‘o e Tu‘utu‘uni Langa ‘oku ‘aonga ki he ta‘u ‘e tolu mei he 

‘aho na‘e tali ai tuku kehe ka fakafo‘ou ‘a e ngofua fakatatau ki he 

tu‘utu‘uni si‘i (2). 

(2) Kuo pau ko ha tohi kole ke fakafo‘ou ‘o ha tohi fakangofua ke langa, ‘e fai ki 

he Pule Langa mo ha fakamo‘oni ko e totongi kuo tu‘utu‘uni ‘i he Tepile 4 

kuo totongi kimu‘a pea ta‘e‘aonga ‘a e ngofua. 

(3) Kuo pau ko e fuoloa taha ‘o ha taimi ki he fakafo‘ou takitaha ko e ta‘u ‘e taha. 

19 Sivi 

(1) Kuo pau ki he Taha kole ke ne ‘oatu ha fakahā houa ‘e 36 ko e ngaahi me‘a ni 

‘oku ‘atā ke sivi — 

(a) ngaahi keli fakava‘e ‘i hono fotunga faka‘osi kimu‘a pea fokotu‘u ‘a e 

sima, fakatoka ukamea pe naunau langa kehe ki ai; 

(b) ukamea fakamalohinga langa, ngaahi polota fakava‘e, mo ha to e 

naunau langa kehe ki ai, pea kimu‘a hono fakatoka ‘i he sima pe 

naunau langa kehe; 

(c) kotoa ‘a e ngaahi naunau faka‘esia, pe ‘e malava ‘o fuesia ‘a e uta pe 

‘ikai, kimu‘a pea tanu hifo ‘aki ha to e ngaahi naunau kehe; 

(d) ngaue fakapalama mo e ngaue fakama‘a ‘api kimu‘a pea tanu hifo ‘e ha 

puke‘i kelekele, sima pe naunau langa kehe; 

(e) ha to e konga pe tu‘unga ‘o e ngaue ‘e fiema‘u ‘e he Pule Langa ‘aki 

ha‘ane mu‘aki fakahā. 

(2) ‘I ha mahamahalo ‘a e Pule Langa ‘i ha ngaahi ‘uhinga fakapotopoto kuo 

maumau‘i ‘e he Taha kole ‘a e Ngaahi Tu‘utu‘uni ni pe ko e Tu‘utu‘uni Langa 

‘oku ngofua ke ne tu‘utu‘uni ki he Taha kole ke fakaava, hae, holoki pe 

fakahā ha fa‘ahinga ngaue. 

(3) Kuo pau ki he Taha kole ke ne faipau ki ha tu‘utu‘uni pe ‘i tu‘utu‘uni si‘i (2) 

mo fua kotoa ‘a e ngaahi totongi. 

20 Ngaahi fakaha ta‘ofi ngaue 

(1) ‘E ngofua ki he Pule Langa ke ne tufa ha fakahā ki he Taha kole ‘i he foomu 

kuo tu‘utu‘uni ‘i he Tepile 5 ke ta‘ofi ‘a e ngaue kuo fakangofua ‘i he‘ene 

fiemalie ko e ngaue ‘oku ne maumau‘i ‘a e Ngaahi Tu‘utu‘uni ni pe ko e 

Tu‘utu‘uni Langa. 

(2) ‘I ha ta‘ofi ‘o ha ngaue, kuo pau ‘e ‘ikai ngofua ki he Taha kole pe taha kehe 

ke ne ‘eke‘i ha me‘a mei he Va‘a pe ha taha ‘o ‘ene kau ‘ofisa. 

21 Ngaue fakalelei  

(1) Kuo pau ki he Pule Langa ke ne fiema‘u mo fakahā ‘i ha tohi ki ha taha pe 

‘oku ‘o‘ona ha fale kuo lava kakato ‘a ia kuo maumau‘i pe faka‘au ke 

ta‘e‘aonga tuku kehe mei he Kalasi 1 kuo faka‘uhinga‘i ‘i he Konga A3 ‘o e 

Tu‘utu‘uni Langa, ke fakahoko ha ngaue fakalelei. 

(2) ‘I ha fiema‘u ke fakahoko ha ngaue fakalelei, kuo pau ki he Pule Langa ke ne 

to e sivi ‘a e ngaue ‘i hono ma‘u ‘a e fakahā ko e ngaue fakalelei kuo lava 

kakato. 

22 Sivi ‘i he lava kakato ‘a e ngaue 

(1) Kuo pau ki he Taha kole ke ne ‘oange ha fakahā ki he Pule Langa ‘i he lava 

kakato ‘o ha ngaue kuo fakangofua. 

(2) Kuo pau ki he Taha kole ke ne ‘oatu ha fakamo‘oni ki he Pule Langa kuo 

totongi ‘a e totongi kuo tu‘utu‘uni ‘i he Tepile 4. 

(3) ‘I he ngaahi ngaue lalahi ‘oku ‘i he tu‘utu‘uni si‘i (1) ‘e ngofua, ‘i ha tomu‘a 

loto ki ai ‘a e Pule Langa ke foaki fakakongokonga ‘i he lava ‘o e ngaahi 

ngaue kehekehe ‘oku tu‘utu‘uni. 

(4) Kuo pau ki he Pule Langa ke ne sivi ‘a e ngaue pe ngaahi konga ‘o e ngaue ‘i 

loto ‘i he ‘aho ‘e fitu ‘i hono ma‘u ‘o e tohi fakahā pea fakapapau‘i pe ko e 

ngaue langa ‘oku faipau ki he Ngaahi Tu‘utu‘uni ni pea mo e Tu‘utu‘uni 

Langa. 

23 Tohi fakamo‘oni ‘o e lava kakato 

(1) Kuo pau ki he Pule Langa ke ne foaki ha tohi fakamo‘oni ‘o e lava kakato ‘i 

ha‘ane fiemalie ‘i he sivi ‘i he tu‘utu‘uni si‘i 22(4) ko e ngaue langa ‘oku 

faipau ki he Ngaahi Tu‘utu‘uni ni. 

(2) Ko e tohi fakamo‘oni ‘o e lava kakato ‘i he tu‘utu‘uni si‘i (1) kuo pau ke ‘i he 

foomu kuo tu‘utu‘uni ‘i he Tepile 6 ‘i hano hiki tatau pea ko e tatau mo‘oni 

kuo pau ke ‘ave ki he Taha kole ‘i loto he ‘aho ‘e fitu ‘o e sivi. 

24 Fakahāhā ‘o e tohi fakamo‘oni ‘o e lava kakato 

Kuo pau ki he Pule Langa ke ne fokotu‘u ‘i ha tohi ha feitu‘u ‘a ia ko e tatau ‘o e 

tohi fakamo‘oni ‘o e lava kakato kuo pau ke fakahāhā mahino ‘i ha fale kuo 

fakakalakalasi ki he kalasi 3,5, 6,7 8 pe 9 ‘o e Tu‘utu‘uni Langa. 

25 Tohi fakamo‘oni ‘o e lava kakato ‘ikai ko ha fakafofonga ‘o e faipau 

Ko e tohi fakamo‘oni ‘o e lava kakato kuo pau ke ‘oua na‘a ne hoko ko ha 

fakafofonga mei he Pule Langa ko e ngaue ‘oku faipau ki — 

(a) he Ngaahi Tu‘utu‘uni ni pe ko e Tu‘utu‘uni Langa ‘i ha fa‘ahinga me‘a 

‘e fakapotopoto ke ha mahino mei he sivi ‘i he tu‘utu‘uni 22(4); pe 

(b) ha to e lao lolotonga. 

26 Ngaahi tohi fakamo‘oni, lesisita, laiseni pe ngofua kehe 

Ko hono foaki ‘o ha tohi fakamo‘oni ‘o e lava kakato kuo pau ‘e ‘ikai ke ne faka‘atā 

ha Taha kole mei ha to e fiema‘u ‘o ha fa‘ahinga tohi fakamo‘oni kehe, tohi lesisita, 

laiseni pe ngofua ‘e fiema‘u ‘i ha ngaahi lao kehe. 

27 Tu‘unga hono ngāue‘aki pe nofo‘i 

Kuo pau ke ‘oua na‘a ne ngāue‘aki pe nofo‘i ‘e ha taha ha fale pe ko hano konga ‘a 

ia, ‘o kapau ko e — 

(a) tohi fakamo‘oni ‘o e lava kakato kuo te‘eki foaki; pe 

(b) taumu‘a ‘a hono nofo‘i ‘oku fepaki mo e taumu‘a na‘e fakahā ‘i he tohi 

fakamo‘oni ‘o e lava kakato. 

KONGA III - NGAAHI FIEMA‘U FAKALUKUFUA KI HE MALU 

28 Ngaahi fiema‘u fakalukufua ki he ngaue langa 

(1) Kuo pau ki ha taha ‘oku ne ngāue‘aki ha feitu‘u fakapule‘anga ki he ngaahi 

taumu‘a ‘o e Konga ni ke ne fatongia‘aki hono ‘oatu ‘a e ngaahi me‘a malu‘i 

‘oku fiema‘u ke malu‘i ‘aki ‘ae kakai mei ha fakatu‘utamaki. 

(2) Kuo pau ki he Taha kole ke ne fakahoko kotoa ‘a e ngaahi ngaue tokanga 

‘oku fiema‘u lolotonga ‘a e ‘aonga ‘a e tohi fakangofua ke langa ke 

fakapapau‘i ‘a e malu mo e mo‘ui lelei ‘a e taha kotoa ‘oku ne ngāue‘aki ‘a e 

feitu‘u tu‘u‘anga, ngaahi konga‘api fehokotaki mo e ngaahi feitu‘u 

fakapule‘anga. 

29 Tohi kole fakangofua ke ngāue‘aki ‘a e ngaahi feitu‘u fakapule‘anga 

Ko ha taha ‘a ia — 

(a) kuo ‘oatu ki ai ha fakangofua ke langa ke fakahoko ha ngaue he tafa‘aki 

‘o ha feitu‘u fakapule‘anga; pea 

(b) ‘oku ne fiema‘u ke tapuni pe ngāue‘aki ha feitu‘u fakapule‘anga ki he 

fakahoko ‘ene ngaue, 

kuo pau ke ne tohi kole ki he Pule Langa ki ha ngofua ke ngāue‘aki ‘a e feitu‘u 

fakapule‘anga ‘i he foomu kuo tu‘utu‘uni ‘i he Tepile 7 pea totongi ‘a e totongi kuo 

tu‘utu‘uni ‘i he Tepile 4. 

30 Feongoongoi mo e ngaahi Potungaue 

Ko e tohi kole ke fakangofua ke ngāue‘aki ha feitu‘u fakapule‘anga kuo pau ke ‘oatu 

fakataha ia mo ha — 

(a) ngaahi fakaikiiki ki hono fakakaukau‘i ‘o e malu ‘a e kakai, 

faingamalie, mo ha maumau ‘e ngalingali hoko ki ha koloa; 

(b) fakaikiiki ‘o e ngaahi tohi fakahā, ngaahi me‘a ngaue fakatokanga, 

ngaahi lufilufi, ngaahi sikafolo pe ngaahi ‘aa malu‘i ‘a ia ‘e fakapapau 

‘a e Taha kole ke ne ‘oatu ke fakapapau‘i‘aki ‘a e malu ‘o e kakai mo e 

fakafaingamalie mo ta‘ofi ha maumau ‘e ngalingali hoko ki ha koloa; 

(c) fakafuofua ‘o e taimi mo e fuoloa ‘a ia ‘e uesia ai ‘a e feitu‘u 

fakapule‘anga; mo e 

(d)  ngaahi fakaikiiki ‘o e aleapau malu‘i ‘a e mo‘ua ki he kakai ‘a ia ‘e 

loto ‘a e Taha kole ke ne fakahoko kimu‘a pea malava ke ‘oatu ha 

fakangofua. 

31 Feongoongoi mo e ngaahi Potungaue Fakapule‘anga 

Kuo pau ki he Pule Langa ‘i he‘ene fakakaukau‘i ‘a e tohi kole ‘i he tu‘utu‘uni 29 ke 

ne — 

(a) feongoongoi mo e ngaahi Potungaue Fakapule‘anga ‘oku fiema‘u, ‘a ia 

‘oku ‘iate kinautolu ‘a e mafai ki he malu ‘a e kakai, fakafaingamalie, 

mo ha maumau ‘e ngalingali hoko ki ha koloa; mo 

(b) ‘oatu ha tokanga makehe ki he malu ‘a e kakai, fakafaingamalie, mo ha 

ngaahi maumau ‘e ngalingali hoko ki ha koloa. 

32 Ngaahi fakamatala ‘oku to e fiema‘u 

‘I hano ma‘u ‘o ha tohi kole, kuo pau ki he Pule Langa ke ne fakahā ‘i ha tohi ki he 

Taha kole ‘o ka fiema‘u ha to e ngaahi fakamatala. 

33 Fakangofua  

Kuo pau ki he Pule Langa ke ne ‘oatu ha ngofua ‘i he foomu kuo tu‘utu‘uni ‘i he 

Tepile 8 ‘o kapau ko e Taha kole kuo ne — 

(a) fakahū atu kotoa ‘a e ngaahi fakamatala ‘oku fiema‘u ‘i he tu‘utu‘uni 

30; mo 

(b) ‘oatu ha fakamo‘oni ‘o ha aleapau malu‘i ‘oku kei ‘aonga ke ne malu‘i 

ha mo‘ua. 

34 Fakahinohino ki he kau nofo ki ha hu‘anga malu ‘i ha fakatamaki 
fakafokifā 

Ko ha taha pe ‘oku ne pule ki hono ngāue‘aki ‘o ha fale kuo pau ke ne vahe‘i ha taha 

pe lahi ange ‘o ‘ene kau ngaue ke ne fatongia‘aki hono fakahinohino ki he kau nofo 

‘i he fale ‘a e ngaahi hu‘anga malu ‘i ha hoko ‘o ha fakatamaki. 

KONGA IV - LILIU HONO NGAUE‘AKI ‘O E NGAAHI FALE 
LOLOTONGA 

35 Liliu hono ngāue‘aki 

Kuo pau ‘e ‘ikai liliu ‘e ha taha ‘a hono ngāue‘aki ‘o ha fale tuku kehe ‘o ka ma‘u ha 

tohi fakamo‘oni liliu hono ngāue‘aki mei he Pule Langa ‘i he foomu kuo tu‘utu‘uni 

‘i he Tepile 10 ki he ngaue fo‘ou ‘oku fokotu‘u atu. 

36 Tohi kole ki ha tohi fakamo‘oni liliu hono ngāue‘aki 

Kuo pau ki ha taha ‘oku loto ke ne liliu ‘a hono ngāue‘aki ‘o ha fale ke ne — 

(a) fakakakato ‘a e tohi kole ‘i he foomu kuo tu‘utu‘uni ‘i he Tepile 9; 

(b) totongi ‘a e totongi kuo tu‘utu‘uni ‘i he Tepile 4; mo 

(c) ‘oatu ha to e fakamatala ‘e fiema‘u ‘e he Pule Langa. 

37 Foaki ‘o ha tohi fakamo‘oni liliu hono ngāue‘aki 

Kuo pau ki he Pule Langa ke ne foaki ha tohi fakamo‘oni liliu hono ngāue‘aki ‘o 

kapau — 

(a) ‘oku ne fiemalie ko e ngāue‘aki fo‘ou kuo fokotu‘u atu ‘e ‘ikai 

fakatu‘utamaki ki he malu mo e mo‘ui lelei ‘a e kakai pe ki he kau 

ngāue‘aki ‘o e fale; pea 

(b) ko e totongi kuo tu‘utu‘uni ‘i he Tepile 4 kuo ‘osi totongi. 

38 Fakahāhā ‘o e tohi fakamo‘oni liliu hono ngāue‘aki 

Kuo pau ki he Pule Langa ke ne fokotu‘u atu ‘i ha tohi ha feitu‘u ke fakahāhā 

mahino ai ‘a e tatau ‘o e tohi fakamo‘oni liliu hono ngāue‘aki ‘i hano fakakalakalasi 

‘a e fale ko e kalasi 3,5,6,7,8 pe 9 ‘o e Tu‘utu‘uni Langa. 

39 ‘Ikai foaki ‘o ha tohi fakamo‘oni 

(1) Kuo pau ki he Pule Langa ke ‘oua na‘a ne foaki ha tohi fakamo‘oni liliu hono 

ngāue‘aki kae ‘oua kuo ne fiemalie ko e fale ‘oku faipau ki he ngaahi fiema‘u 

‘o e ngaue fo‘ou kuo fokotu‘u atu. 

(2) Kuo pau ki he Pule Langa ke ne fakahā ki he Taha kole ‘i ha tohi ‘a e ngaahi 

‘uhinga kuo pau ‘e ‘ikai ke ne foaki ai ha tohi fakamo‘oni liliu hono 

ngāue‘aki. 
 

KONGA V - NGAAHI LAKANGA TUKU ATU ‘O E PULE 
LANGA 

40 Ngaahi lakanga tuku atu ‘o e Pule Langa 

Kuo pau ki he Pule Langa, ki he ngaahi taumu‘a ki hono fakapapau‘i ‘o ha me‘a 

makehe ‘a ia ‘oku fakapotopoto ke fiema‘u ke ngāue‘aki ha taukei poto‘i 

fakapolofesinale mo e fakamaau ‘oku ‘ikai ke ne ma‘u ke ne — 

(a) tuku atu ki ha taha poto fe‘unga ‘a e ngaahi mafai (power), ngaahi 

fatongia, ngaahi mafai (authorities) mo e ngaahi mafai ke pule‘i ‘o e 

Pule Langa ‘a ia ‘oku taau mo e tafa‘aki tautefito ki he me‘a makehe ko 

ia; pe 

(b) muimui ki he founga ngaue ki hono tali ‘o e tisaini mo e langa ‘oku 

‘oatu ‘i he Konga 2 ‘o e Tu‘utu‘uni Langa. 

41 Ngaahi me‘a ke fakatokanga‘i 

Kuo pau ki he Pule Langa ‘i hono sivi ha tohi kole ‘i he tu‘utu‘uni ni ke ke ne 

fakakaukau‘i ‘a e ngaahi me‘a ni — 

(a) ngaahi tefito‘i fakakaukau ngaue faka‘enisinia, tisaini ‘o e fale, langa 

mo e ngaahi founga ngaue lelei; 

(b) pe ha fa‘ahinga naunau pe ngaahi koloa totonu ‘oku ‘ikai ke fakahā 

mahino ‘i he Tu‘utu‘uni Langa ‘oku ‘i ai ha ngaahi lekooti ‘o ha ngaue 

fakafiemalie ‘i he ngaue ‘oku fakahangahanga ki ai ‘i ha taimi fe‘unga; 

pe 

(c) pe ko e taha ngaohi kuo ne — 

(i) vahe mahino kinautolu ki he ngāue‘aki ‘oku taumu‘a ki ai; 

(ii) ‘oatu ki he fa‘ahinga ‘oku teuaki ke ngāue‘aki ha fakamatala 

fakatekinikale mahino mo fe‘unga ki he ngaahi natula ‘oku 

kaunga ki ai, founga ‘a hono fokotu‘u pea mo e taumu‘a ki hono 

ngāue‘aki; mo 

(iii) ‘oatu ki he Pule Langa ‘a e fakamatala fe‘unga ‘o e sivi mo e 

ngaahi fakafuofua ‘o ‘enau ngaue na‘e taumu‘a ki ai, ‘e ha Mafai 

‘oku tali ‘e he Pule Langa. 

KONGA VI - HOLOKI 

42 Holoki loto ki ai  

Kuo pau ki ha taha ‘oku ne fiema‘u ke holoki pe tuku ki lalo ha fale pe konga ‘o ha 

fale ke ne tohi kole ‘i he foomu kuo tu‘utu‘uni ‘i he Tepile 11 ki he Pule Langa mo e 

fakaikiiki ‘o e founga ‘oku ‘amanaki ke ngāue‘aki, ngaahi ngaue tokanga ki he malu 

‘e fakahoko, mo e ngaahi founga faka‘ehi‘ehi mei he fakahoha‘a mo e faka‘uli‘i. 

43 Fakakaukau‘i ‘o e tohi kole 

‘E ngofua ki he Pule Langa ‘i hono fakakaukau‘i ha tohi kole ‘o ha ngofua ke holoki 

ke ne fiema‘u mei he Taha kole — 

(a) ha to e ngaahi tohi ngaue; pe 

(b) ha fakalahi fe‘unga mo e ngaahi liliu ki he‘ene fokotu‘u. 

44 Foaki ‘o ha tohi fakamo‘oni 

Kuo pau ki he Pule Langa ke ne sivi ‘a e Tohi kole mo e kotoa ‘a e ngaahi tohi 

ngaue poupou pea ‘o kapau ‘oku ne fiemalie ko e holoki ‘e ‘ikai ke fakatu‘utamaki 

ki he malu pe mo‘ui lelei pe fakatupuha fakahoha‘a ta‘e ‘uhinga pe faka‘uli‘i, kuo 

pau ke ne foaki ha tohi fakangofua ke holoki ‘i he foomu ‘oku tu‘utu‘uni ‘i he Tepile 

12. 

45 ‘Ikai fiema‘u ha fakangofua ke holoki 

Ko e tohi fakangofua ke holoki ‘oku ‘ikai fiema‘u ‘o kapau — 

(a) ko e ‘elia ‘o e fale ke holoki ‘oku ‘ikai laka he sikuea mita ‘e 10 pea 

na‘e ‘ikai ha to e faka‘auha kehe ‘o e fale ‘e fakahoko ‘i loto ‘i he 

vaha‘a taimi ko e ta‘u ‘e ua; 

(b) ko ha fale tu‘u mavahe mei he fale lahi ‘oku ‘ikai ala nofo‘i ‘i he sikuea 

mita ‘e 15 pe si‘i hifo; 

(c) ko ha fale fakafonua faka-Tonga ‘o hange ko ha fale ‘oku sikuea mita 

‘e 25 pe si‘i hifo mo langa ‘o lahi ngāue‘aki ‘a e ngaahi founga mo e 

ngaahi naunau tukufakaholo; pe 

(d) ko ha fa‘unga ‘o hangē ko ha fana pe ‘anitena ‘oku si‘i hifo he mita ‘e 

15 hono ma‘olunga; pe 

(e) ko ha ‘a, holisi puke pe holisi tu‘u taha pe mei tatau si‘i hifo he mita ‘e 

tolu hono ma‘olunga. 

46 Tohi fakahā ke holoki 

Kuo pau ki he Pule Langa, ‘i hano fokotu‘u pe ‘osi fokotu‘u ‘o ha fale te‘eki ‘i ai ha 

tohi fakangofua ke langa, ke ne tufa ha tohi fakahā ke holoki ‘i he foomu kuo 

tu‘utu‘uni ‘i he Tepile 13 ki he taha ‘o‘ona ‘o e fale. 

47 Kakano ‘o e tohi fakahā ke holoki 

Kuo pau ki he tohi fakahā ke holoki ke ne fekau ‘a e taha ‘o‘ona ‘a e fale ke ta‘ofi 

leva ha to e ngāue‘aki pe nofo‘i mo ha to e ngaue ‘i he fale pea fakahoko ha — 

(a) tohi kole ‘i he foomu kuo tu‘utu‘uni ‘i he Tepile 1 ki ha tohi fakangofua 

ke langa pea totongi mo e totongi kuo tu‘utu‘uni ‘i he Tepile 4; 

(b) ‘oatu ha to e fa‘ahinga fakaikiiki ‘oku fiema‘u ‘e he Ngaahi Tu‘utu‘uni 

ni; pe 

(c) holoki ‘a e fale ‘i loto ‘i he vaha‘a taimi na‘e fakahā ‘i he tohi fakahā. 

48 ‘Ikai fakahoko ‘a e ngaue 

Ko ha fa‘ahinga taha pe ‘oku ‘ikai ke ne — 

(a) fakahū atu ha tohi kole ki ha fakangofua ke langa pe totongi ‘a e ngaahi 

totongi kuo tu‘utu‘uni; pe 

(b) faipau ki he tohi fakahā ke holoki ‘i loto ‘i he ‘aho ‘e nima hono ma‘u;  

kuo pau ki he Pule Langa ke ne fakahoko ha ngaue ke holoki ‘a e fale, ‘i loto ‘i he 

vaha‘a taimi kuo tu‘u atu ‘i he tohi fakahā ke holoki, pea ke fatongia‘aki ‘a e taha 

‘o‘ona ka ‘i ai ha me‘a ‘e hoko mo e fakamole fakapa‘anga. 

49 Fakatu‘utamaki tu‘unuku ki he kakai 

(1) ‘E ngofua ki he Pule Langa ke ne fakahā ha fa‘ahinga fa‘unga fekau‘aki mo 

ha fale pe na‘e fokotu‘u kimu‘a pe hili ‘a e Lao, ‘oku fakatu‘utamaki ‘i ha‘ane 

‘ikai faipau ki ha tu‘utu‘uni ‘o e Tu‘utu‘uni langa kau ki he malu. 

(2) Kuo pau ki he Pule Langa ke ne — 

(a) fakahā ha fakatu‘utamaki ‘i he tu‘utu‘uni si‘i (1) ‘oku tu‘unuku kapau 

‘oku felave‘i mo e malu ‘a e kakai; pea 

(b) fokotu‘utu‘u leva ki hono holoki he vave taha. 

(3) Kuo pau ki he Pule Langa ke ne lau tatau ‘a e totongi mo e ngaahi fakamole 

fekau‘aki ‘o e fa‘ahinga holoki ni ko ha mo‘ua ‘oku totonu ke totongi. 

50 Fakatu‘utamaki ‘ikai tu‘unuku 

(1)  Kuo pau ki he Pule Langa, ‘i hano fakahā ‘o ha fakatu‘utamaki ‘oku ‘i he 

tu‘utu‘uni 49(1) ‘oku ‘ikai tu‘unuku, ke ne tufa ha tohi fakahā ‘i he foomu 

kuo tu‘utu‘uni ‘i he Tepile 13 ki he taha ‘o‘ona ‘a e fa‘unga ‘o tu‘utu‘uni ki ai 

ke holoki ‘a e fa‘unga ‘i loto ‘i he ‘aho ngaue ‘e 15 ‘i hono ma‘u ‘a e tohi 

fakaha ke holoki. 

(2) Kuo pau ki he Pule Langa ke ne lau ha fakatu‘utamaki ‘ikai tu‘unuku ‘o hange 

ha fakatu‘utamaki ‘oku tu‘unuku ‘o kapau ko e holoki ‘oku te‘eki ke 

fakakakato ‘i loto ‘i he vaha‘a taimi na‘e tu‘u atu ‘i he tohi fakahā ke holoki ‘i 

he tu‘utu‘uni 46. 

KONGA VII - KO E MA‘U MAFAI 

51 Fokotu‘u 

(1) Kuo pau ki he Minisita, ‘i he loto ki ai ‘a e Kapineti ke ne — 

(a) fokotu‘u ha sea mei he kau memipa ‘o e Ma‘u Mafai kuo fokotu‘u ‘i he 

Lao; pea  

(b) fokotu‘u ha sekelitali ‘i ha ngaahi tu‘unga mo e ngaahi tu‘utu‘uni ‘oku 

ne pehe ‘oku taau. 

(2) 

(a) Kuo pau ki he kau memipa ‘o e Ma‘u Mafai ke nau ma‘u honau 

lakanga ki he ta‘u ‘e tolu. 

(b) ‘E ngofua ki he Minisita, ‘i he loto ki ai ‘a e Kapineti, ke to e fokotu‘u 

ha memipa ‘o e Ma‘u Mafai ‘i he ‘osi ‘a e taimi hono lakanga.  

52 Fakafisi, fakamaloloo‘i mo fetongi 

(1) ‘E ngofua ki he memipa ‘o e Ma‘u Mafai ke ne fakafisi mei hono lakanga ‘i 

ha‘ane ‘oatu ha fakaha ‘i ha tohi ki he Minisita. 

(2) ‘E ngofua ki he Minisita, ‘i he loto ki ai ‘a e Kapineti, ke ne fakamaloloo‘i ha 

memipa ‘o e Ma‘u Mafai ‘a ia — 

(a) ‘oku ‘ikai lava totongi hono mo‘ua; 

(b) fakahalaia‘i ‘i ha hia ‘e ala ngaue popula ‘o lahi hake ‘i he ta‘u ‘e ua; 

(c) ‘oku fakamo‘oni‘i ‘e ha ‘ofisa mo‘ui kuo lesisita pea fakapapau‘i ‘e he 

Talekita Mo‘ui ‘oku ‘ikai malava fakae‘atamai ‘o fakahoko ‘a hono 

ngaahi fatongia; pe 

(d) fakahalaia‘i ‘i ha hia ‘i he Lao pe ko e Ngaahi Tu‘utu‘uni ni. 

(3) ‘E ngofua ki he Minisita, ‘i he loto ki ai ‘a e Kapineti ke ne fokotu‘u ha taha 

ke ne fetongi ha memipa ‘o e Ma‘u Mafai ‘a ia ‘oku ne — 

(a) mate; 

(b) fakafisi; pe 

(c) fakamaloloo‘i mei hono lakanga.  

53 Sino fale‘i 

‘E ngofua ki he Ma‘u Mafai ke ne fakanofo ha kau tangata fe‘unga ke nau hoko ko 

ha Sino Fale‘i ke nau ngaue ki he ngaahi me‘a ‘oku ‘oatu ki he Ma‘u Mafai ‘a ia 

‘oku fiema‘u ke fakahoko hano vakai‘i fakaikiiki fakatekinikale. 

54 Ngaahi fakataha ‘a e Ma‘u Mafai 

(1) Kuo pau ki he Sea ke ne kau ‘i he fakataha kotoa ‘a e Ma‘u Mafai, pea ‘i 

he‘ene mama‘o kuo pau ki he kau memipa ‘oku ‘i ai ke nau fokotu‘u ha taha 

‘ia kinautolu ke ne hoko ko e sea ‘i he fakataha ko ia. 

(2) ‘Oku ma‘u ‘e he sea ha fakaha loto ‘uluaki pea ka ‘iloange ‘oku tatau ‘a e 

fakaha loto, kuo pau ke ne to e fakaha loto faka‘osi. 

(3) Kuo pau ko e kuolamu ‘o e fakataha kotoa pe ko e toko tolu. 

(4) Kuo pau ke malohi ‘a e tu‘utu‘uni ‘oku tokolahi taha. 

(5) Kuo pau ki he ngaahi tu‘utu‘uni ‘a e Ma‘u Mafai ke lekooti — 

(a) ‘a e ngaahi ‘uhinga ki he ngaahi tu‘utu‘uni ko ia; mo 

(b) ha vakai ‘oku kehe mei he tu‘utu‘uni ‘a e tokolahi. 

55 Fakata‘e‘aonga‘i ‘i he fepaki ‘a e kaunga 

Ko ha memipa pe ‘o e Ma‘u Mafai ‘oku ‘i ai ha‘ane kaunga fakafo‘ituitui pe 

fakapa‘anga ‘i ha me‘a ‘oku fakahu atu ki he Ma‘u Mafai kuo pau ke ne — 

(a) fakaha ‘a e kaunga ki he sea; pea  

(b) ‘ikai to e kau ‘i hano alea‘i ‘o e me‘a ko ia. 

56 Ngaahi tu‘utu‘uni tufa takai 

(1) Kuo pau ki ha tu‘utu‘uni ‘i he fakataha kuo tufa takai ‘o fakamo‘oni hingoa ki 

ai ‘a e tokolahi ‘o e kau Ma‘u Mafai ke lau kuo paasi ‘i ha fakataha ‘a e Ma‘u 

Mafai — 

(a) fakaha ‘a e kaunga ki he sea; pea 

(b) ‘ikai to e kau ‘i hano alea‘i ‘o e me‘a ko ia. 

(2)  Kuo pau ki he ngaahi tu’utu’uni ‘a e Ma’u Mafai ke ne lekooti ‘a e – 

(a)  ngaahi ‘uhinga ‘o e ngaahi tu’utu’uni ; mo  

(b)  ha ngaahi fakakaukau makehe mei he tu’utu’uni ‘a e tokolahi. 

57 Ngaahi ola mo e fakahā ‘o e ngaahi kole 

(1) Kuo pau ki he Pule Langa ke ne lipooti ki he Ma‘u Mafai ‘a e toko fā pe lahi 

hake ‘a e kau kole kuo faka‘atā ‘i loto ‘i he vaha‘a taimi ko e mahina ‘e 12 

mei ha tu‘utu‘uni pau ‘o e Ngaahi Tu‘utu‘uni ni pe ko e Tu‘utu‘uni Langa. 

(2) Kuo pau ki he Ma‘u Mafai ke ne — 

(a) fakakaukau‘i ‘a e ngaahi ‘uhinga fakaikiiki ‘o e ngaahi kole ko ia ‘i he 

sino‘i mo‘oni ‘o e tu‘utu‘uni ‘oku kaunga mo ia ‘i he Tu‘utu‘uni Langa; 

pea 

(b) sivi pe ‘oku ‘i ai ha fiema‘u ke liliu pe tamate‘i ‘a e ngaahi kupu. 

58 Sivi mo e fakatonutonu 

(1) Kuo pau ki he Ma‘u Mafai ke ne sivi ‘i ha taimi pe ‘a e fakahoko ngaue ‘a e 

Tu‘utu‘uni Langa mo e Ngaahi Tu‘utu‘uni ni ke fakapapau‘i pe ‘oku ‘i ai ha 

fa‘ahinga tu‘utu‘uni kuo — 

(a) fakangofua ha ngaue ‘oku ‘ikai a‘u ki hono tu‘unga totonu ke fai ‘i he 

ngaahi fale; pe 

(b) uesia lahi ‘a e malu, mo‘ui lelei pe fiemalie ‘a e kakai mo e kau 

ngāue‘aki ‘o e fale. 

(2) Ko ha fakatonutonu pe ‘oku fokotu‘u atu ki he Tu‘utu‘uni Langa pe ko e 

Ngaahi Tu‘utu‘uni ni kuo fakapapau‘i ‘e he Ma‘u Mafai tupu mei hano sivi ‘i 

he Ngaahi Tu‘utu‘uni ni, kuo pau ke fakakaukau‘i ‘a e — 

(a) malu, mo‘ui lelei mo e fiemalie ‘a e kakai mo e kau ngāue‘aki ‘o e fale; 

mo e 

(b) ngaahi ‘uhinga ki ha to e kupu kehe ‘o e Tu‘utu‘uni Langa mo e Ngaahi 

Tu‘utu‘uni ni. 

59 Ngaahi vahe  

‘E ngofua ki he Minisita, ‘i he loto ki ai ‘ae Kapineti ke ne fakapapau‘i ‘a e vahenga 

‘a e kau memipa ‘o e Ma‘u Mafai. 

KONGA VIII - NGAAHI TANGI 

60 Fakapapau‘i mo e ngaahi totongi ‘o e ngaahi tangi 

(1) Kuo pau ko e ngaahi tangi ‘oku ‘ave ki he Ma‘u Mafai pe ko e Minisita ke 

fakahu atu ‘i loto ‘i he ‘aho ‘e 28 mei he ‘aho ‘o e tu‘utu‘uni pea ke ‘oatu 

fakataha mo ha totongi ko e $50 ‘e ‘ikai to e totongi fakafoki. 

(2) Ko ha fakamo‘oni ‘e ui ‘e he Ma‘u Mafai ‘i he kupu 16(2) ‘o e Lao, kuo pau 

ke ‘oatu ‘i loto he vaha‘a taimi ‘oku tu‘utu‘uni ‘e he Ma‘u Mafai.  

(3) ‘E ngofua ki he ngaahi fakamole kotoa pe ‘i ha tangi ke ‘oatu hili ‘a e hopo ki 

he paati ‘oku ikuna. 

